
«Орман ресурстары және орман шаруашылығы» бакалаврлары еуропалық және орталықазиялық оқу орындарында білім алады
      Астанадағы С. Сейфуллин атындағы Қазақ Агротехникалық университетінің арнайы делегациясы Германияның  Гёттинген қаласына жасаған іссапары барысында білім саласындағы маңызды  келісімге қол қойды.  

     "Келісімге сәйкес «Орман ресурстары және орман шаруашылығы» мамандығының бакалаврлары болашақта еуропалық және орталықазиялық оқу орындарында білім алады", - деп хабарлады аталмыш университеттің баспасөз қызметі. Келіп түскен ақпаратқа сүйенсек, университет өкілдері 2-4 наурыз аралығында өткен қоршаған ортаны қорғау саласындағы білім беру жолын реформаландыруға бағытталған Болон процесі негізіндегі оқу бағдарламасын айқындайтын Темпус жобасы аясындағы алғашқы отырысқа қатысқан болатын.

     Отырыс барысында қазақстандық делегация Темпус бағдарламасы шеңберінде 3 жыл көлемінде бірлесе жұмыс істеу көзделінген серіктестермен танысып, ұйымдастырушылық, қаржылық сұрақтарды талқылады және жобаны дамыту алғышарттарын анықтады.

     Аталмыш жобаны жүзеге асыру нәтижесінде «Орман ресурстары және орман шаруашылығы» мамандығының бакалаврлары еуропалық және орталықазиялық оқу орындарында білім алып, екі дипломға қол жеткізу мүмкіндігіне жол ашылады.

